Дилара Иса,

 “Азаттық радиосының” тілшісі.
Адалдыққа баулыды
Зарқын Сыздықұлының жақсылығын, әкелік қамқорлығын көрген адамдардың бірімін. Мектепті бітірген соң Өзбекстаннан Қазақстанға оқуға келдім. Сұрай келе Захаңды таптым. Амандықтан соң: “Жазғаның бар ма?”-деп сұрады. Мектеп кезінде газеттерге шыққан материалдарымды көрсеттім. Қарап тұрды да: “Құжаттарыңды тапсыр", - деді. Сол жылы межелі балл жинай алмай, грантқа түспедім. Сағым сынып, басқа мамандыққа оқуға сырттай тапсырдым да, базарға сатушы болып жұмысқа кірдім.
Үш айдан кейін Захаңа сәлем бере қайта бардым. Көрген жерден: “Қайда жүрсің?”-деді. Базарда жүргенімді естігенде айқайға салды. Сол айқайының өзінен әкелік қамқорлықты сездім. Оқимын деген арманымды қайта тұтатқандай болды. Ішім толып қалған, жылап та алдым. Захаңның айтуымен көп өтпей облыстық “Soltustik Qazaqstan” газетіне жұмысқа кірдім. Келесі жылы оқуға түстім.
Төрт жыл бойы кәсіби журналистиканың қыр-сырын үйретіп жүргенде Захаңның үлкен ұстаздық болмысын таныдық. Ең басты талабы - кәсіпке адал болу еді. Сол кәсіпке деген адалдықты, жоғары адамдықты, уәде мен сөзге, ішкі ұстанымға беріктікті Захаңның өзінен көрдік.

